
ELle a pour Symbole vn ieune Homme, qui tient
vn Vautour de la main droite (car s’eſtoit l’oiſeau
que les Egyptiens luy attribuoient, au rapport
d’Orus Apollo.) & de la gauche vn miroir, auec
vn arc en ciel derriere elle.

Le miroir ſignifie, que cette illuſtre qualité n’eſt autre choſe
qu’vn emprunt que fait noſtre œil, qui eſt reſplendiſſant comme
vn miroir, ou diaphane comme l’Eau, des formes viſibles
des corps naturels, dont elle ſe rend ſuſceptible comme vn miroir,
pour le communiquer au Sens commun, & du Sens commun
à la fantaiſie ; bien que le ſuccez en ſoit faux aſſez ſouuent.
Et c’eſt d’où procedent les difficultez qui ſe rencontrent aux
ſciences, & aux connoiſſances qui appartiennent à la diuerſité
des choſes. Auſſi eſt-ce de là qu’Ariſtote iuge de l’excellence
de ce meſme Sens, & d’où pareillement il infere, qu’auec
plus de facilité que les autres, il ouure vn chemin aux ſecrets de
la Nature, enſeuelis dans la ſubſtance des choſes meſmes, que
l’Entendement met apres au iour par diuers moyens.

Adjouſtez à cela, comme i’ay dit cy-deuant, que par le Vautour
eſt denotée la ſubtilité de la veuë, & par l’arc-en-ciel, la 
diuerſité des couleurs qui ſont les objets des yeux.




L’ovye.
 

ELle nous eſt repreſentée par vne Femme, auprés
de laquelle eſt couchée vne Biche, & qui tient vn
Luth de la main droite, & de la gauche vne oreille
de Taureau.

Par le Luth eſt ſignifié la douceur de l’harmonie, de laquelle
on ne ſçauroit iamais bien iuger ſi on n’a l’oreille bonne.

Par la Biche, la ſubtilité de ce merueilleux ſens, qui eſt ſi
particuliere à cét animal, qu’à la moindre fueille que le vent
eſbranle il prend la fuite, & a touſiours l’oreille alerte.

Par l’oreille de Taureau, qu’il faut oüir ſoigneuſement &
auec vne diligence tres-particuliere, ce qui eſt neceſſaire à la
durée & à la conſeruation de nous meſmes. Suiuant cela quand
les Egyptiens vouloient dépeindre l’Oüye, ils la figuroient par

